
MINTAQA IQTISODIY 
XAVFSIZLIGINI TA’MINLASHDA 

BARQAROR RIVOJLANISH 
OMILLARINING NAZARIY 

TAHLILI

Tuyev Abdurahmon Yusubopvich
Qashqadaryo viloyati, Qarshi tumani hokimining 

“Navro‘z” M.F.Y tadbirkorlikni rivojlantirish, 
aholi bandligini ta’minlash va kambag‘allikni 

qisqartirish masalalari bo‘yicha hokim yordamchisi
E-mail:  abdurahmon.tuyev@gmail.com

Orcid kod: 0009-0004-5435-5998

Annotatsiya. Mazkur maqolada mintaqa iqtisodiy xavfsizligini ta’minlashda barqaror rivojlanish omillarining nazariy 
jihatlari tahlil qilinadi. Iqtisodiy xavfsizlik tushunchasi, uning hududiy darajadagi ahamiyati hamda barqaror rivojlanishning 
asosiy iqtisodiy, ijtimoiy va ekologik omillari o‘zaro bog‘liqlikda o‘rganiladi. Tadqiqot natijalariga ko‘ra, mintaqa iqtisodiy 
xavfsizligini ta’minlashda barqaror rivojlanish omillarini tizimli yondashuv asosida qo‘llash muhim ahamiyat kasb etadi.

Kalit soʻzlar: mintaqa, iqtisodiy xavfsizlik, barqaror rivojlanish, hududiy rivojlanish, omillar.
Abstract. This article analyzes the theoretical aspects of sustainable development factors in ensuring regional economic 
security. The concept of economic security, its significance at the regional level, and the main economic, social, and 
environmental factors of sustainable development are examined in close interrelation. According to the study results, 
applying sustainable development factors based on a systems approach is of great importance for ensuring regional 
economic security.

Key words: region, economic security, sustainable development, regional development, factors.
Аннотация. В данной статье анализируются теоретические аспекты факторов устойчивого развития в обеспечении 
экономической безопасности региона. Рассматриваются понятие экономической безопасности, её значение 
на региональном уровне, а также основные экономические, социальные и экологические факторы устойчивого 
развития в их взаимосвязи. По результатам исследования использование факторов устойчивого развития на 
основе системного подхода в обеспечении экономической безопасности региона имеет большое значение.

Ключевые слова: регион, экономическая безопасность, устойчивое развитие, региональное развитие, факторы.

K I R I S H 
Globallashuv jarayonlarining chuqurlashuvi, iqtisodiy beqarorlik hamda tashqi va ichki tahdidlarning 

kuchayishi sharoitida mintaqa iqtisodiy xavfsizligini ta’minlash dolzarb masalalardan biri hisoblanadi. Mintaqalar 
mamlakat iqtisodiyotining tayanch bo‘g‘ini bo‘lib, ularning barqaror rivojlanishi umumiy milliy iqtisodiy xavfsizlik 
darajasiga bevosita ta’sir ko‘rsatadi.

So‘nggi yillarda iqtisodiy xavfsizlikni ta’minlash masalalarini barqaror rivojlanish konsepsiyasi bilan 
uyg‘un holda o‘rganish zarurati kuchaymoqda. Chunki barqaror rivojlanish nafaqat iqtisodiy o‘sishni, balki 
ijtimoiy barqarorlik hamda ekologik muvozanatni ham qamrab oladi. Shu sababli mintaqa iqtisodiy xavfsizligini 
ta’minlashda barqaror rivojlanish omillarining nazariy tahlilini amalga oshirish muhim ilmiy-amaliy ahamiyatga 
ega.

Mintaqalarning iqtisodiy xavfsizligi muammolari hamda uning iqtisodiy o‘sish va ijtimoiy taraqqiyot bilan 
bog‘liqligi qadimdan iqtisodchi olimlarning diqqat markazida bo‘lib kelgan. Iqtisodiy xavfsizlik har doim subyektiv 
va obyektiv munosabatlarning turli darajalarida, ya’ni hudud, korxona va shaxs kesimida tadqiq etilgan. Shu 
bilan birga, tadqiqotchilarning ilmiy ishlarida mintaqalarning iqtisodiy xavfsizligini o‘rganish masalasi doimo 
ustuvor yo‘nalishlardan biri bo‘lib kelgan.

“Iqtisodiy xavfsizlik” tushunchasi dastlab davlat tashkilotlari darajasida tan olingan va institutsional jihatdan 
qayd etilgan, chunki uzoq vaqt davomida davlat suveren huquqlarning yagona egasi sifatida qabul qilingan. 
1934-yil iyun oyida AQSh Prezidenti F.D. Ruzvelt dunyoda birinchi marta “Iqtisodiy xavfsizlik qo‘mitasi”ni 
tashkil etgan. Biroq XX asr yakunida globallashuv va mintaqalashtirish kabi qarama-qarshi tendensiyalar 
ushbu yondashuvni shubha ostiga qo‘ydi. Bugungi kunda globallashuv jarayonlarining chuqurlashuvi iqtisodiy 
xavfsizlikning mintaqaviy tarkibiy qismini istisno qilmaydi, aksincha, uni faol rivojlantirishga yordam beradi [1].

M A V Z U G A  O I D  A D A B I Y O T L A R  S H A R H I
Bugungi kunda Rossiya Federatsiyasida mamlakat va mintaqa darajasida iqtisodiy xavfsizlikni ta’minlash 

bo‘yicha tadqiqotlar olib borayotgan uchta — Moskva, Sankt-Peterburg va Yekaterinburg maktablarini ajratib 
ko‘rsatish mumkin. Moskva olimlari ushbu muammoni tadqiq etishda iqtisodiy xavfsizlikni umumdavlat 
darajasidan korxona darajasigacha bo‘lgan kesimda ko‘rib chiqish yondashuvi bilan tavsiflanadi. Sankt-
Peterburglik olimlar esa tor ixtisoslashgan yondashuvni afzal ko‘radilar, unda iqtisodiy xavfsizlikni kriminal 
sohaga nisbatan ko‘proq yondashgan holda, tahdidlarni iqtisodiy va huquqiy jihatdan tadqiq etish ustuvorlik 
kasb etadi. Rossiya Federatsiyasining Ural qismidagi olimlarning ilmiy tadqiqotlarida mintaqaviy yondashuv 
ustunlik qiladi, bunda iqtisodiy xavfsizlik nafaqat hududiy jihatdan, balki tarmoq kontekstida ham baholanadi. 
Ural markazi olimlarining yana bir xususiyati shundaki, ular iqtisodiy xavfsizlik muammolarini o‘rganishda 
iqtisodiy-matematik modellashtirish usullaridan keng foydalanadilar. 

M.Ya. Kornilov xulosasiga ko‘ra, “Iqtisodiy xavfsizlik” kategoriyasini talqin etishda muammoli jihatlar mavjud 
bo‘lib, “deyarli barcha talqinlarda ularning deklarativligi hayratlanarli” ekani ta’kidlanadi. Uning fikricha, ularda 
semantik jihatdan “xavfsizlik” so‘zi xavf-xatarlarning yo‘qligi yoki boshqacha aytganda, kimningdir kimdandir 
himoyalanganligini anglatishi butunlay e’tibordan chetda qoladi. Huddi shunday talqinlardan iqtisodiyotni 
nimadan va nimani himoya qilish kerakligini tushunish mutlaqo mumkin emas [2].

A.I.Tatarkin1, Ye.A.Oleynikov2, V.V.Krivorotov3 va boshqalarning ilmiy asarlarida “xavfsizlik” atamasi 
obyektni salbiy ta’sirlardan himoya qilish yoki himoyalanganlik holatini anglatadi”, bu esa mualliflarning tadqiqot 
mavzusiga yondashuvlari o‘xshashligi haqida gapirishga imkon beradi. Salbiy ta’sirlar deganda turli darajadagi 
ehtimollik bilan himoya obyektiga ma’lum darajada zarar yetkazishi mumkin bo‘lgan jarayonlar va hodisalar 
majmui tushuniladi. Ushbu fikrga asoslanib, ko‘plab tadqiqotchilar ta’sirlarni differensatsiyalashni taklif qiladilar, 
bu esa himoya obyektini nimadan himoya qilish kerakligini aniqlash to‘g‘risida umumiy fikrni shakllantirishga 
imkon beradi.

T A D Q I Q O T  M E T O D O L O G I YA S I
Ushbu maqolamizda mintaqaning iqtisodiy xavfsizligi murakkab tizimli tushuncha sifatida, bizning 

fikrimizcha, bir qator muhim elementlarni o‘z ichiga oladi:
−	 shartli ravishda iqtisodiy avtonomiya, ya’ni mintaqaviy ishlab chiqarish va mahsulot sifatining shunday 

samaradorligi darajasiga erishish lozimki, bu mintaqaning iqtisodiy raqobatbardoshligini ta’minlansin va bozor 
ishtirokchilariga kooperatsiya munosabatlarida, xalqaro va mintaqaviy ayirboshlashlarda tenglar qatorida 
ishtirok etishga imkoniyat bersin;

−	 O‘zbekiston Respublikasi subyektlarida tadbirkorlik va innovatsion faoliyat uchun qulay shart-sharoitlar 
mavjudligi, shuningdek, salbiy omillarni hamda iqtisodiyot va jamiyatdagi vaziyatni beqarorlashtirishi mumkin 
bo‘lgan to‘siqlarni bartaraf etishni kafolatlovchi mintaqaviy iqtisodiy tizimning strategik barqarorligini ta’minlash;

−	 mintaqa iqtisodiyotining o‘z-o‘zini rivojlantirish va taraqqiyotga, qulay investitsiya va innovatsiya 
muhitini yaratishga, sanoat va qishloq xo‘jaligini modernizatsiyalashga hamda mehnat unumdorligini oshirishga 
qodirligi.

1	 Tatarkin, A.I. Kompleksnaya metodika diagnostiki sotsialnodemograficheskoy bezopasnosti regiona: kollektivnaya monografiya / pod 
red. A.I. Tatarkina, A.A. Kuklina. - Yekaterinburg: Institut ekonomiki UrO RAN, 2007. - 155 s.

2	 Oleynikov, YE.A. Ekonomicheskaya i natsionalnaya bezopasnost: uchebnik / YE.A. Oleynikov; pod red. YE.A. Oleynikova. - Moskva: 
Ekzamen, 2004.-768 s.

3	 Krivorotov, V.V. Ekonomicheskaya bezopasnost gosudarstva i regionov: ucheb. posobiye dlya studentov vuzov, obuchayushixsya po 
napravleniyu «Ekonomika» / V.V. Krivorotov, A.V. Kalina, N.D. Eriashvili. - Moskva: YUNITI-DANA, 2012. – S.65.

T A H L I L  V A  N A T I J A L A R 
Mintaqaning iqtisodiy xavfsizligining mohiyati va mazmunini aniqlashga doir turli nuqtayi nazar va 

yondashuvlarni tahlil qilish bizga “mintaqaning iqtisodiy xavfsizligi” tushunchasiga mualliflik ta’rifini ishlab 
chiqishga imkon berdi. Mintaqaning iqtisodiy xavfsizligi bu — O‘zbekiston Respublikasi subyektlarining ijtimoiy-
iqtisodiy tizimini tashqi va ichki tahdidlardan himoya qilishning shunday holatini tushunish taklif etiladiki, 
unda mintaqa iqtisodiyotining izchil va bosqichma-bosqich barqaror rivojlanishi ta’minlanadi. Shuningdek, 
iqtisodiyotdagi salbiy tendensiyalarni o‘z vaqtida aniqlash, ularning oldini olish va neytrallash hamda noqulay 
tashqi va ichki tahdidlar sharoitida aholining hayotiy muhim ehtiyojlarini nisbatan to‘laroq qondirishga erishish 
nazarda tutiladi.

“Mintaqa iqtisodiyoti rivojlanishining barqaror va muvozanatli darajasini tadqiq qilish muhim masala 
hisoblanadi. Bunda mintaqaning barqarorligini qator ko‘rsatkichlar holati bilan baholaymiz. Mazkur mezonlar 
tarkibida YHM, uning aholi jon boshiga to‘g‘ri kelgan hajmi, soha va tarmoqlarda yaratilgan mahsulot hajmi, 
eksport hajmi hamda ularning o‘sish tendensiyalari o‘rganiladi” [6].

1-rasm. Mintaqaning iqtisodiy xavfsizlik tizimi tarkibi4

Mintaqaning iqtisodiy xavfsizligi bir qator tarkibiy qismlardan iborat, ya’ni: moliyaviy, ijtimoiy, kadrlar, 
resurs, sanoat, innovatsion xavfsizlik va boshqalarni o‘z ichiga oladi. Mintaqa iqtisodiyotining o‘zi asosiy tizimli 
xususiyatlarga ega va ko‘plab o‘zaro bog‘liq kichik tizimlar hamda ular o‘rtasidagi tobora murakkablashib 
borayotgan aloqalardan tashkil topgan ochiq, nochiziqli tizim bo‘lib, ierarxik tuzilma va dinamik elementlar bilan 
tavsiflanadi.

Nazariy tahlillar shuni ko‘rsatadiki, mintaqa iqtisodiy xavfsizligi ko‘plab omillar ta’sirida shakllanadi. Ushbu 
omillar orasida barqaror rivojlanishning iqtisodiy, ijtimoiy va ekologik komponentlari alohida ahamiyatga ega.

Birinchidan, iqtisodiy omillar mintaqaning ishlab chiqarish salohiyati, investitsion jozibadorligi, bandlik 
darajasi va infratuzilma rivoji bilan bog‘liq. Ushbu omillarning barqarorligi mintaqa iqtisodiyotining tashqi va 
ichki tahdidlarga chidamliligini oshiradi.

Ikkinchidan, ijtimoiy omillar, jumladan, aholining daromadlari, turmush darajasi, ijtimoiy himoya tizimi 
va inson kapitali mintaqa iqtisodiy xavfsizligining muhim tarkibiy qismi hisoblanadi. Ijtimoiy barqarorlikning 
ta’minlanmasligi iqtisodiy xavfsizlikka jiddiy xavf tug‘dirishi mumkin.

Uchinchidan, ekologik omillar tabiiy resurslardan oqilona foydalanish, atrof-muhitni muhofaza qilish va 
ekologik xavfsizlikni ta’minlash bilan bevosita bog‘liqdir. Ekologik muammolarning kuchayishi mintaqaning uzoq 
muddatli iqtisodiy xavfsizligiga salbiy ta’sir ko‘rsatadi.

Olingan natijalar shuni ko‘rsatadiki, mintaqa iqtisodiy xavfsizligini ta’minlash faqat iqtisodiy ko‘rsatkichlar 
bilan cheklanib qolmasligi lozim. Barqaror rivojlanish omillarini kompleks tarzda hisobga olish iqtisodiy 
xavfsizlikni mustahkamlashning samarali mexanizmini yaratadi. Nazariy jihatdan, barqaror rivojlanish va 
iqtisodiy xavfsizlik o‘zaro uzviy bog‘liq tushunchalar bo‘lib, ularning uyg‘unligi mintaqaning raqobatbardoshligini 
oshirishga xizmat qiladi. Shu nuqtai nazardan, mintaqaviy rivojlanish strategiyalarini ishlab chiqishda barqaror 
rivojlanish tamoyillariga asoslangan yondashuvni qo‘llash maqsadga muvofiqdir.

Mazkur maqolada mintaqa iqtisodiy xavfsizligini ta’minlashda barqaror rivojlanish omillarining nazariy 
asoslari tahlil qilindi hamda ularning o‘zaro uzviy bog‘liqligi ochib berildi. Olingan natijalar shuni ko‘rsatadiki, 

4	  Manba: muallif tadqiqotlari asosida tuzilgan.

iqtisodiy xavfsizlik faqat iqtisodiy ko‘rsatkichlar bilan emas, balki ijtimoiy, ekologik va institutsional omillar bilan 
chambarchas bog‘liq bo‘lib, barqaror rivojlanish konsepsiyasi ushbu bog‘liqlikni ta’minlovchi muhim nazariy 
platforma hisoblanadi [8].

Tadqiqot natijalari avvalgi ilmiy izlanishlar bilan solishtirilganda, mintaqa iqtisodiy xavfsizligini ta’minlashda 
barqaror rivojlanish omillari tizimli yondashuvni talab etishini tasdiqlaydi. Xususan, iqtisodiy barqarorlik (hududiy 
YAIM o‘sishi, investitsiya faolligi, bandlik darajasi) iqtisodiy xavfsizlikning asosiy tayanchi bo‘lsa-da, u ijtimoiy 
barqarorlik (aholi daromadlari, ijtimoiy tenglik, inson kapitali rivoji) va ekologik muvozanat (resurslardan oqilona 
foydalanish, atrof-muhitni muhofaza qilish) bilan uyg‘unlashmagan holda uzoq muddatli xavfsizlikni ta’minlay 
olmaydi [9].

Shu bilan birga, tadqiqot ayrim cheklovlarga ega. Jumladan, tahlil asosan nazariy yondashuvlarga 
asoslangan bo‘lib, ayrim mintaqaviy xususiyatlar empirik ma’lumotlar asosida chuqurroq o‘rganilmagan. 
Kelgusidagi tadqiqotlarda barqaror rivojlanish omillarining mintaqa iqtisodiy xavfsizligiga ta’sirini miqdoriy usullar 
orqali baholash, shuningdek, alohida hududlar misolida solishtirma tahlillar o‘tkazish maqsadga muvofiqdir [10].

X U L O S A  V A  T A K L I F L A R
Mazkur maqolada mintaqa iqtisodiy xavfsizligini ta’minlashda barqaror rivojlanish omillarining nazariy 

asoslarini tizimli ravishda tahlil qilishga e’tibor qaratildi. Tadqiqot jarayonida iqtisodiy xavfsizlik tushunchasining 
mintaqaviy darajadagi mazmuni ochib berildi hamda uni ta’minlashda barqaror rivojlanish konsepsiyasining 
tutgan o‘rni asoslab berildi.

Olib borilgan nazariy tahlillar natijasida mintaqa iqtisodiy xavfsizligi iqtisodiy, ijtimoiy va ekologik omillarning 
o‘zaro uyg‘unligi asosida shakllanishi aniqlandi. Iqtisodiy omillar ishlab chiqarish salohiyati, investitsion faollik 
va infratuzilma rivoji orqali mintaqaning ichki barqarorligini ta’minlasa, ijtimoiy omillar aholi farovonligi, bandlik 
va inson kapitalining rivoji orqali iqtisodiy xavfsizlikning mustahkamlanishiga xizmat qiladi. Shu bilan birga, 
ekologik omillarning e’tibordan chetda qolishi uzoq muddatli iqtisodiy xavfsizlikka salbiy ta’sir ko‘rsatishi 
mumkinligi ham aniqlandi.

Tadqiqot natijalari shuni ko‘rsatadiki, mintaqa iqtisodiy xavfsizligini ta’minlashda faqat qisqa muddatli 
iqtisodiy ko‘rsatkichlarga tayanish yetarli emas. Barqaror rivojlanish tamoyillariga asoslangan kompleks 
yondashuv mintaqaning tashqi va ichki iqtisodiy tahdidlarga nisbatan chidamliligini oshiradi hamda hududiy 
rivojlanishning barqarorligini ta’minlaydi. Shu nuqtai nazardan, mintaqaviy rivojlanish strategiyalarini ishlab 
chiqishda barqaror rivojlanish omillarini iqtisodiy xavfsizlikni ta’minlash mexanizmlariga integratsiya qilish zarur.

Mintaqa iqtisodiy xavfsizligini ta’minlashda barqaror rivojlanish omillarining ilmiy-nazariy tahlili hududiy 
siyosatni takomillashtirish, resurslardan samarali foydalanish va mintaqaning raqobatbardoshligini oshirish 
uchun muhim nazariy asos bo‘lib xizmat qiladi. Kelgusida ushbu yo‘nalishda empirik tadqiqotlar olib borish, 
statistik tahlillar asosida barqaror rivojlanish omillarining mintaqa iqtisodiy xavfsizligiga ta’sirini baholash ilmiy-
amaliy jihatdan dolzarb hisoblanadi.

